
    МИНИСТЕРСТВО ЗА ТРУД И СОЦИЈАЛНА ПОЛИТИКА
 СЕКТОР ЗА ЕДНАКВИ МОЖНОСТИ
ИНФОРМАЦИЈА ЗА СОСТОЈБАТА СО  ИМПЛЕМЕНТАЦИЈАTA НА ЗАКОНОТ ЗА ЕДНАКВИ МОЖНОСТИ НА ЖЕНИТЕ И МАЖИТЕ ВО  РЕПУБЛИКА МАКЕДОНИЈА
25.09.2009 година.
С   О   Д   Р   Ж  И  Н  А 
· Правна рамка ; 
· Релевантни меѓународни документи: Спогодба за стабилизација и асоцијација со Европската унија,  Конвенција на Обединетите нации за елиминација на сите видови на дискриминација врз жените и Факултативните протоколи кон оваа конвенција; Конвенција  на ООН за правата на децата, Универзалната декларација за човековите права, декларации и изјави на Пактот за стабилност, препораки и резолуции на Советот на Европа;
· Законската регулатива во Република Македонија по однос на прашањето на родовата рамноправност и еднаквите можности на жените и мажите;
· Национален план за акција за родова рамноправност;
· Институционални капацитети;
· Показатели за имплементација на усвоената законска регулатива;
· Тековни и планирани активности на Министерството за труд и  социјална политика;
1.ПРАВНА РАМКА
1.1.РЕЛЕВАНТНИ МЕЃУНАРОДНИ ДОКУМЕНТИ

Република Македонија е демократска и социјална држава во која сите пред законот се еднакви, а една од темелните вредности на уставниот поредок на Република Македонија помеѓу останатото е и рамноправноста помеѓу половите. 
Правната положба и статусот на жените  во Република Македонија, покрај со Уставот и законите,   се регулирани и со меѓународни договори кои Република Македонија ги има потпишано и ратификувано, а кои согласно со  член 118 од Уставот на Република Македонија се составен дел на нашиот правен поредок. 
На 9 април 2000 година  Република Македонија и Европската унија и нејзините  земји членки склучија Спогодба за стабилизација и асоцијација како документ со  кој се воспоставува асоцијација помеѓу заедницата и нејзините држави членки од една страна и Република Македонија од друга страна. Една од целите на оваа спогодба е и прилагодување на законодавството на Република Македонија во однос на работните услови и еднаквите можности за жените и мажите, со цел да се обезбеди поцелосна законска регулатива во врска со оваа проблематика ,а согласно со стандардите кои се пропишани со регулативите на ЕУ.
Република Македонија ги ратификувала следниве конвенции на ООН,и  Советот на Европа:Универзална декларација за човекови права на Обединетите нации;Конвенција за елиминација на сите облици на дискриминација врз жените;Конвенција за правата на децата; Европската конвенција за заштита на човековите права  на Советот на Европа  (ЕЦХР-1950) и Протоколот бр. 12 кон Европската конвенција за заштита на човековите права .
Исто така ,значајни се и следниве препораки,резолуции и декларации на ОН , и Советот на Европа:
-Декларацијата за правото на развој;
-Пекиншката декларација и Платформата за акција како и договорените заклучоци од Специјалната  сесија на Генералното собрание на ОН во 2000 (Пекинг+5 и Пекинг +10).
Препораки:
· Препорака 96/694/ЕЦ за балансирано учество на мажите и жените во процесот на одлучување;
· Препорака 84/635/ЕЕЦ за промоција на спроведувањето на мерки за позитивни акции за жените;
· Препорака 92/131/ЕЕЦ  за заштита на достоинството на мажите и жените на работа;
· Препорака 87/567/ЕЕЦ за стручно усовршување на жените;
Резолуции:
· Резолуција (95/Ц 296/06) од 05.10.1995 за појавувањето и прикажувањето на мажите и жените во рекламите и медиумите;
· Резолуција (85/Ц 166/1) од 1985 која содржи Акциска програма за спроведување на начелото на еднакви можности за жените и мажите во образованието;
Декларации:
· Декларација од 19.12.1991 за имплементација на препораката на Комисијата за   заштита на дигнитетот на жените и мажите на работа, вклучувајки ги и правилата за постапување за спречување на половото вознемирување.
Препораки на Комитетот на министри до земјите членки на Советот на Европа:
· Препорака Бр. П (85)2 за законска заштита против сексуална дискриминација;
· Препорака Бр. П (96)5 за усогласување на работата и семејниот живот;
· Препорака Бр. П (98)12 за вметнување на рамноправноста помеѓу половите во  главните општествени  текови;
Препораки усвоени од Парламентарното собрание на Советот  на Европа:
· Препорака 1229 (1994) за еднаквоста на правата помеѓу мажите и жените;
· Препорака 1269 (1995) за достигнување реален напредок за женските права од 1995;
· Препорака 1413 (1999) за еднаква застапеност во политичкиот живот.
1.2. УСВОЕНА ЗАКОНСКА РЕУЛАТИВА ВО РЕПУБЛИКА МАКЕДОНИЈА ВО ОДНОС НА ПРАШАЊАТА ЗА РОДОВА РАМНОПРАВНОСТ:
Законот за работните односи (Службен весник на РМ, бр.60/2005) е усогласен со Директивата 76/207/ЕЕЦ за примена на начелото на еднаков третман на мажот и жената во однос на пристапот на вработување, стручно оспособување и напредување и за условите за работа,  Директивата 2002/3/ЕЦ која претставува измена и дополнување на Директивата 76/207/ЕЕЦ а која содржи нова дефиниција на индиректната дискриминација, вознемирувањето како форма на дискриминација, Директивата 97/80/ЕЦ за товарот на докажување во случаите на дискриминација врз основа на полот, Директивата 75/117/ЕЕЦ која се однесува на начелото на еднаква плата за жените и мажите, Директивата 92/85/ЕЕЦ за сигурност и заштита на бремена работничка и работничка која се породила или дои, Директивата 96/34/ЕЦ за родителското отсуство.
Според Законот за високо образование („Службен весник на РМ„ бр. 64/2000 и 49/2003) државјаните на РМ, имаат, подеднакви услови и право на образование на високообразовните институции во РМ. 
Законот за политички партии („Службен весник на РМ„ бр. 76/2004) ги обврзува политичките партии во своето дејствување да се грижат за остварување на принципот на еднаквост на половите во достапноста на функциите во политичката партија.
Законот за избор на пратеници („Службен весник на РМ„ бр. 42/2002 и 46/2004) определува дека во предложената листа на кандидати секој пол ќе биде застапен со најмалку 30%.
Со Законот за локални избори („Службен весник на РМ„ бр. 46/96, 12/2003, 35/2004, 52/2004 и 60/2004) е пропишано дека во предложената листа на кандидати за членови на советот на општината и Градот Скопје секој пол ќе биде застапен со најмалку 30% и во горната и во долната половина од листата. 
Со Изборниот законик донесен во 2006 год. (Сл.весник на РМ бр.40/06)во чл.64 став 5 е пропишано дека во поднесената листа на кандидати за пратеници од став (2)на овој член за членови на советите на општините и Градот Скопје од став(3)на овој член на секое трето место на листата најмалку едно место му припаѓа на помалку застапениот пол.
Со Измените и дополнувањата на Законот за семејството донесен во јуни 2004 година  се утврдува дека Републиката обезбедува заштита на бракот и семејството од нарушени односи и насилство во бракот и семејството .Се забранува секаков вид на насилство во бракот и семејството . Според Законот за наследување, жените и мажите имаат исти права на наследување. 
Согласно со членот 122 точка 19 од Законот за измени и дополнувања на Кривичниот законик, усвоени во март 2004 година, под семејно насилство се подразбира малтеретирање, грубо навредување, загрозување на сигурноста, телесно повредување, полово или друго психичко или физичко насилство, со кое се предизвикува чувство на несигурност, загрозување или страв, спрема брачен другар, родителите или децата или други лица што живеат во брачна или вонбрачна заедница или заедничко домаќинство, како и спрема поранешен брачен другар или лица кои имаат заедничко дете или лица што се наоѓаат во блиски лични односи.
Закон за еднакви можности на жените и мажите донесен во 2006година(Сл.Весник на РМ бр.66/06)
Донесувањето на Законот за еднакви можности на мажите и жените(Сл.Весник на РМ бр.66/06) е дел од афирмативните активности на национално ниво за унапредување на половата рамноправност. Во него се уредувааат заедничките основи за подобрување и унапредување на статусот на жените и воспоставувањето на  еднакви можности за жените и мажите во политичката, економската, социјалната, образовната област и другите области од општествениот живот. Заради постигнување на целта, со овој закон се определуваат општи и посебни мерки за воспоставување на еднакви можности, како и определување на надлежностите, задачите и обврските за одговорните субјекти.
Измени и дополнувања на Законот за еднакви можности на жените и мажите(Службен весник на РМ бр.117/2008)
Со овие измени дефинициите за дискриминација содржани во Законот усогласени се со Директивата 2002/73/ЕС на Европскиот парламент и на Советот.Со ова се исполни една од обврските во делот на родовата рамноправност,произлезени од извештаите  за прогресот на Република Македонија во процесот на пристапувањето во ЕУ. 
Со измените и дополнувањата на Законот за здравствена заштита (Сл.весник на Р.Македонија бр.5 од 16.1.2007 год.)се третираат и прашањата во врска со мерките и активностите за рано откривање на ракот на дојката кај жената и изработка на програма за рано откривање,дијагнострицирање и лекување на ракот на дојка кај жената. 
1.3 Директиви транспонирани во домашното законодавство
75/117/ЕЕЗ-Директива поврзана со внесување на принципот на еднаква плата за мажите и жените

76/207/ЕЗ-Директива за еднаков третман во вработувањето и занимањето

2000/78//ЕЗ-Директива за воспоставување на општа рамка за еднаков третман во вработувањето и занимањето

97/80/ЕЗ-Директива за товарот на докажување во случај на дискриминација врз основа на пол

92/85/ЕЕЗ-Директива за заштита на бремените жени

2004/113/ЕЗ-Директива  за имплементација на принципот на еднаков третман на жените и мажите во пристап до и обезбедувањето на стоки и услуги 
2000/43/ЕЗ за спроведување на принципот за еднаков третман на луѓето без разлика на нивната раса или етничко потекло 
2002/73/ЕЗ-Директива со која се изменува и се дополнува Директивата 76/207/ЕЕЗ на Советот за спроведување на принципот на еднаков третман на мажите и на жените што се однесува до пристапот до вработување, стручна подготовка и унапредување и до работните услови 
2.НАЦИОНАЛЕН ПЛАН ЗА АКЦИЈА
  ЗА РОДОВА РАМНОПРАВНОСТ(НПРР)
Националниот план за акција за родова рамноправност  е документ во кој што се дефинирани политиките и мерките за промовирање и заштита на правата на жената во десет области од општествениот живот( медиумите ,животната средина,власта и одлучувањето, здравството,образованието, човековите права,социјалната политика, насилството врз жените, мировни активности и вработувањето).
Во согласност со обрските кон Пекиншката платформа и План за акција и Законот за еднакви можности на жените и мажите(Сл.весник на РМ бр.66/2006),Министерството за труд и социјална политика во текот на јуни 2006 година започна со ревидирање на Националниот план за акција за полова рамноправност и изработи  нов Национален план за родова рамноправност.Во текот на април 2007 год.НПРР е усвоен од страна на  Владата на Република Македонија.и истиот е со временска рамка  2007-2012 год. НПРР се имплементра преку изработка на годишни оперативни програми со определени приоритети за тековната година.Овие оперативни планови успешно се имплеметираат и за истите финансиски средства се обезбедени од буџетот на Министерството за труд и социјална политика и од странски донатори.
3.ИНСТИТУЦИОНАЛНА РАМКА
Со измените и дополнувањата на Правилникот за систематизација  во Министерството за труд и социјална политика  од март  2007 година формиран е Сектор за еднакви можности.
Секторот за еднакви можности    промовира активна и јасна политика за унапредување на родовата рамноправност ,воспоставувањето на еднаквите  можности на жените и мажите и елиминарање на секаков вид на дискриминација во однос на пол, етничка,старосна,сексуална ориентација, лица со посебни потреби како и двојната дискриминација на индивидуата поради нееднаков третман во сферата на трудот,социјалната заштита и социјалното осигурување. 
Со влегувањето во сила на Законот за еднакви можности на жените и мажите а во согласност со чл.13, чл.11 и чл.16 и 17  од овој закон во 13 министерства во Владата на РМ назначени се координатори за еднакви можности на жените и мажите.Тие се државни службеници кои во најголем дел се вработени во секторот за човекови права и  покрај другите задачи имаат обврска да ги следат активностите од аспект на еднаквите можности на жените и мажите и да го информираат Секторот за еднакви можности за  одредени предлози и решенија од областа на родовата рамноправност . 
 Во Собранието на Република Македонија од септември 2006 година функционира Комисија за еднакви можности на жените и мажите со задача да ја следи законската регулатива што ја предлага Владата на Република Македонија од аспект на родовата рамноправност.
Во насока на инкорпорирање на концептот на родова рамноправност во локалната политика и унапредувањето на положбата на жената на локално ниво и спроведување на една од стратешките цели на Националниот план за родова рамноправност и Законот за еднакви можности на жените и мажите, во Република Македонија заклучно со септември 2009 год. Формирани се и функцинираат 75 комисии за еднакви можности на жените и мажите. Во комисиите  членуваат мажи и жени советници во советите на општините  од различни политички партии. Основна задача на комисиите е позитивно да влијаат на политиката на локално ниво од аспект на родова рамноправност, со цел надминување на специфичните проблеми со кои се соочуваат жените и мажите на локално ниво. Комисиите изработија и локални акциски планови со специфични цели и потреби на секоја општина посебно. 
 Согласно со Законот за еднакви можности заклучно до септември 2009год. назначени се и 75 лица координатори за еднакви можности  на жените и мажите коио имаат статус на државни службеници и истите имаат обврска  континуирано да се грижат за унапредувањето на родовата рамноправност и воспоставувањето на еднаквите можности на жените и мажите  на локално ниво и да соработуваат со комисиите за еднакви можности на жените и мажите. 
Согласно чл.23 од Законот за еднакви можности на жените и мажите Министерството за труд и социјална политика треба да назначи лице определено за водење на постапка за утврдување на нееднаков третман на жените и мажите.Процедурата за вработување на лице како државен службеник е во тек и до крајот на наредниот месец истиот ќе биде назначен.  
4.ПОКАЗАТЕЛИ ОД ИМПЛЕМЕНТАЦИЈАТА НА УСВОЕНАТА ЗАКОНСКА РЕГУЛАТИВА ВО ОБЛАСТА НА РОДОВАТА РАМНОПРАВНОСТ И ВОСПОСТАВУВАЊЕТО НА ЕДНАКВИТЕ МОЖНОСТИ НА ЖЕНИТЕ И МАЖИТЕ:
Во Република Македонија во изминатиот период се реализираа голем број на активности во повеќе сфери од општественото живеење:
Во 2002 година се усвои измена и дополнување на Законот за избор на пратеници во Собранието на Република Македонија,.согласно членот 37 од Законот: Во предложената листа на кандидати секој пол ќе биде застапен со најмалку 30%. Оваа законска одредба резултираше со зголемување на бројот на жените пратенички во четвртиот повекепартиски парламент конституиран по одржаните парламентарни избори во 2002 година. Од вкупно 120 избрани пратеници избрани се  22 жени или 18,3%.
Во јуни 2004 година се усвои измена и дополнување и на Законот за локални избори. Согласно со  членот 15-а: Во предложената листа на кандидати за членови на Советот на општината и Градот Скопје секој пол ќе биде застапен со најмалку 30% и во горната и во долната половина од листата. Резултатите од локалните избори спроведени во 2004 година покажуваат дека од вкупно 85 избрани градоначалници 3 или 3,5% се жени. Од 1391 избрани советници од нив 309 или 22,2% се жени, што во однос на изборите од 2000 година претставува зголемување за 13,8%.
Со Изборниот законик донесен во 2006 год. (Сл.весник на РМ бр.40/06)во чл.64 став 5 е пропишано дека во поднесената листа на кандидати за пратеници од став (2)на овој член за членови на советите на општините и Градот Скопје од став(3)на овој член на секое трето место на листата најмалку едно место му припаѓа на помалку застапениот пол.Резултатите од парламентарните избори 2008 покажуваат дека од вкупно 120  избрани пратеници 33 се жени.Во моментот во Собранието на Република Македонија како резултат на поместувањето на листите имаме 37 жени пратенички.  
Во 2009 година на локалните избори за жал не е избрана ниту една жена градоначалник на општина, но бројот на избрани советнички изнесува 26,70% или 369 од вкупно 1382 советници.Ова покажува дека законската регулатива била почитувана.
Остварување на подинамичен еконимски развој и креирање на нови работни места на среден рок се предвидува да се оствари со заокружен концепт на стратешки развоен менаџмент на расположливите ресурси,содржан во Програмата на Владата на Република Македонија за период 2006-2010 година.Во таа насока Владата на Република Македонија донесе Национална стратегија за вработување 2010 година во која за прв пат е инкорпориран и родовиот концепт .Согласно со оваа Стратегија на годишно ниво се подготвува Оперативен план за активните политики на вработување.Во Предлог-Националниот план за акција за родова рамноправност предвидените активности се усогласени со Националната стратегија за вработување и Програмата на Владата на Република Македонија и се насочени кон зголемување на стапката на вработеност кај жените во вкупната стапка на вработеност и унапредување и зајакнување на економскиот статус на жените во Република Македонија 
Во реформските програми за трансформација на образовниот систем, евидентно е настојувањето за обезбедување на рамноправност меѓу машката и женската ученичка популација.
Статистичките показатели упатуваат на еднаква застапеност на учениците од двата пола, како во уписната политика, така и во процесот на образованието и стекнувањето со дипломи. Минималните разлики што се јавуваат во процентуалниот сооднос меѓу двата пола е во зависност од природниот наталитет на генерациите ученици во однос на половата структура. 
Со цел елиминирање на стереотипите и предрасудите кај најмладата популација, Министерството за труд и социлана политика во соработка со Министерството за образование и наука ја спроведе Програмата за  родово сензитивно образование наменета за наставниот кадар од основните училишта од  прво до петто одделение. Со Програмата беа опфатени сите основни училишта во Република Македонија и истата имаше за цел преку обуки да овозможи стекнување на вештини и знаења на наставниот кадар од основното образование за основните концепти на родовиот развој и инкорпорирање на родовиот концепт во наставните програми и планови. Во вкупно реализирани 15 обуки беа опфатени 330 одделенски наставници.
Во насока на јакнење на капацитетите на механизмите за родова рамноправност на национално ниво, реализирани се обуки (основна и напредна) наменети за координаторите за еднакви можности на жените и мажите во министерствата при Владата на РМ, а од октомври 2009 год,ќе се реализираат уште четири напредни обуки за координаторите и за нивните заменици во министерствата..
Во текот на 2008 година се започна со работа на концептот за родово сензитивното буџетирање. Беше реализирана четиридневна обука за обучувачи за родово буџетирање на која присуствуваа претставници од секторите за буџет на неколку министерства, координаторите за еднакви можности на жените и мажите, претставници на невладиниот сектор и неколку единици  на локалната самоуправа. 
За имплементација на стратешките цели во областа на жената и здравјето во 2005 година Владата усвои: Програма за заштита на населението од СИДА и Програма за рано откривање и спречување на болестите на репродуктивните органи кај жената во Република Македонија.
Програмата за заштита од СИДА ги афирмира препораките на Обединетите нации за спречување и сузбивање на ХИВ/СИДА и ги вклучува следниве мерки и активности: систем на програмски епидемиолошки испитувања и надзор, лабораториски испитувања, едукација на здравствените работници и здравствено-воспитна активност на целото население во Република Македонија, а особено за загрозените популациони групи. Програмата се реализира во рамките на обезбедените средства во Буџетот на Република Македонија за 2005 во износ од 110.000 евра.
Цели на Програмата за рано откривање и спречување на болестите на репродуктивните органи кај жената во Република Македонија се: намалување на инциденцата на болеста и смртноста на грлото на матката и спроведување на скрининг заради рано откривање на преканцерозни состојби на грлото на матката за околу 640.000 жени во Република Македонија. За 2005 година е обезбеден скрининг за 20% од вкупната женската популација на возраст од 19-65 години. Програмата предвидува и изготвување на здравствено пропаганден материјал за промоција на активностите на Програмата.
Со измените и дополнувањата на Законот за здравствена заштита (Сл.весник на Р.Македонија бр.5 од 16.01.2007 год.)се третираат и прашањата во врска со мерките и активностите за рано откривање на ракот на дојката кај жената и изработка на програма за рано откривање,дијагнострицирање и лекување на ракот на дојка кај жената. 
Со измените и дополнувањата на Законот за семејството од јуни 2004 година, семејното насилство започна да се третира и во македонското граѓанско законодавство.
Имено, согласно со одредбите на Законот се утврдува дека Републиката обезбедува заштита на бракот и семејството од нарушени односи и насилство во бракот и семејството. Се забранува секаков вид на насилство во бракот и семејството.
Со законот се дефинирани и мерките за заштита од семејно насилство. 
Во функција на  имплементација на Законот, Миниистерството за труд и социјална политика отвори седум дневни центри за жртви на семејно насилство, како посебни организациони единици во надлежните центри за социјална работа. Во Програмата за развој на овој облик на заштита се планира проширување на мрежата.
Во оваа насока, во рамки на континуираната соработка со Канцеларијата на УНИЦЕФ во Скопје, во периодот од ноември 2004 до мај 2005 година, се спроведе мултисекторска обука на тема: Работа со жртви на семејно насилство во заедница. Во два циклуса од оваа обука обучени се вкупно 86 професионалци од различни области: социјална заштита, полиција, здравство,  правосудство и невладиниот сектор. 
Едновремено, во јуни 2005 година се реализира едномесечна Национална кампања за справување со семејното насилство, со цел за  зајакнување на довербата на потенцијалните жртви на семејно насилство во државните институции, препознавање на проблемот на домашно насилство и поттикнување и охрабрување на жртвите на семејно насилство да преземат  активност и да се обратат за помош. Кампањата беше насочена кон општата јавност, со особен акцент на жената и децата како најчести жртви на семејното насилство, но и кон медиумите со цел за подигање на свеста за присуството на семејното насилство.
Министерството за труд и социјална политика во соработка со невладини организации поддржува и национална СОС линија  за помош на жртвите на семејно насилство, која претставува 24 часовен сервис за информации и помагање на жртвите на семејно насилство. На оваа линија се реализираат просечно по 120 телефонски јавувања во еден месец.
Внесувањето на родовиот концепт во работата на социјалните работници, полицијата и здравствените работници и родово сензибилизирање на овие стручни служби беше тема на седумте еднодневни семинари  кои ги спроведе Секторот за еднакви можности во Министерството за труд и социјална политика во текот на 2008 год.Проблемите кои овие стручни служби ги третираат, а се однесуваат на најразличните видови на насилство и дискриминација се непосредно во корелација со унапредувањето на родовата рамноправност и еднаквите можности на жените и мажите. 
Во септември 2007 год.Република Македонија беше домаќин на еден од регионалните семинари на Советот на Европа во рамките на Европската кампања за борба против семејното насилство, вклучувајќи го и насилството врз жените. 
Во согласност со интересите и напорите на меѓународната заедница за заедничко дејствување во сузбивањето на трговијата со луѓе и имплементација на Националната програма за борба против трговија со луѓе и илегална миграција, Министерството за труд и социјална политика ги интензивира, надгради и прошири мерките и активностите за превенција и заштита на жртвите на трговија со луѓе особено со жени и деца.
Во тој контекст, во Министерството за труд и социјална политика-Сектор за еднакви можности од септември 2005 година успешно функционира Канцеларија на националниот механизам за упатување на жртви на трговија со луѓе (НМУ).                
Канцеларијата за упатување на жртви на трговија со луѓе промовира една добра пракса на демократско градење на институции,преку унапредување и координирање  на ефективните врски помеѓу државните институции и граѓанското општество, но ,исто така, ја информираме јавноста и државните органи дека е потребно менување на перцепцијата за трговијата со луѓе  со цел да се сфати дека трговијата со луѓе е флагрантно кршење на човековите права на жртвата.
Во рамките на своите надлежности ,кои се однесуваат на превенцијата и заштитата на жртвите на трговија со луѓе координативната Канцеларија на НМУ во соработка со центрите за социјална работа обезбедува координирана помош и заштита на жртвите на трговија со луѓе особено на жени и деца.
Во таа насока интензивно работи и на унапредување на законската регулатива од аспект на соодветна превенција и заштита на жртвите на трговија со луѓе, особено жени и деца.
Во јули 2008 година направена е измена и дополнување на  Законот за семејството и во него по член 177 се додава нова глава  „Старателство над малолетни лица – жртви на трговија со луѓе„ со шеснаесет нови члена. 
Со воведувањето на посебната глава „Старателство над малолетни жртви  на трговија со луѓе„ во Законот за семејството, на малолетните жртви на трговија со луѓе, секогаш им се поставува старател кој ги штити нивните права и интереси, односно ги презема сите мерки за кои цени дека се во најдобар интерес на детето. Во таа насока, особено се заштитува идентитетот на детето и идентитетот на семејството. Исто така, во судските постапки, заедно со детето жртва на трговија со луѓе секогаш е присутен старателот и полномошникот кој ги застапува правата на децата во кривичните постапки, однсоно кој обезбедува целосна и навремена правна помош и заштита.   
Дополнително, во новиот Закон за социјална заштита донесен јуни 2009 год, внесена е одредба (чл.31) со која се врши заштита на лица жртви на трговија со луѓе. За таа цел со Одлука на Владата на Република Македонија, Министерството за транспорт и врски има обврска да обезбеди соодветен простор-објект кој ќе биде наменет за заштита на жртвите на трговија со луѓе ,вклучувајќи ги и децата жртви на трговија со луѓе. 
Одговорни институции за функционирање на прифатилиштето за жртви на трговија со луѓе ќе бидат Министерството за труд и социјална политика и Министерството за внатрешни работи. Реализацијата на овие активности е во соработка со невладини организации кои се специјализирани за работа со жртви на трговија со луѓе.  
Во измените и дополнувањата на Законот за заштита на децата во 2009, во  чл. 9, се забрануваат сите облици на сексуално искористување  и сексуална злоупотреба на децата (детска порнографија, детска проституција), насилно подведување, продажба или трговија со децата, психичко или физичко насилство и малтретирање, казнување или друго нечовечко постапување, сите видови на експлоатација, комерцијално искористување и злоупотреба на децата со кои се кршат основните човекови слободи и права и правата на детето.
Националниот механизам за упатување на жртви на трговија со луѓе во согласност со законската регулатива и во рамки на својата надлежност ги извршува и следните задачи: 
а) Проценка на потребите на лицата за кои се претпоставува дека се жртви на трговија со луѓе, организација и координација на соодветна помош (интервенција во криза, психосоцијална поддршка и советување, храна, облека, медицинска помош). 
б) Упатување во прифатилиште за жртви на трговија со луѓе, во НВО Отворена порта (со која е потпишан меморандум за соработка) или во Прифатниот центар за странци (од  страна на полицијата), враќање во семејството, (згрижувачко семејство) или пронаоѓање на соодветно сместување. 
в) Прибирање на потребна документација за лицата, лични документи, здравствени легитимации  и др.
г) Координација на заштитата (контакт со семејството, назначување на посебен старател за малолетните лица,  проценка за условите и можностите за враќање во семејството, продолжување на образовниот процес и сл.). 
д) Информирање на жртвите за нивните права и статус (правна помош, информирање за законските одредби на мајчин јазик, застапување). 
6.Тековни и планирани активности на Министерството за труд и социјална политика 
     Еден од начините да се елиминира дискриминацијата е да се мобилизираат сите фактори во општеството, со цел спроведување на основниот концепт на социјална еднаквост, човекови права и демократија.За таа цел, а во согласност со препораките на Комитетот за правата на жетите во ООН Њујорк, Министерството за труд и социјална политика во соработка со Министерството за правда и Академијата за обука на судии и јавни обвинители на почетокот на овој месец започна со реализација на обуки наменети за судии, јавни обвинители, персонал на Народниот правобранител и адвокати.Тема на обуките е запознавање со  Конвенцијата на ОН за елиминација на сите форми на дискриминација кон жената и Факултативниот протокол. Вакви обуки ке се реализираат во четири градови од Република Македонија и ќе бидат опфатени 120 учесници.Оваа активност МТСП ја  реализира со поддршка на  Мисијата на ОБСЕ во РМ.      
Проектот Поддршка на комисиите за еднакви можности на жените и мажите е една од тековните активности кој ги реализира Секторот за еднакви можности. и има за цел да ги зајакне капацитетите на комисиите за еднакви можности за жените и мажите при советите на единиците на локалната самоуправа, како клучен елемент кој придонесува кон остварување на политиката за родова рамноправност на локално ниво. Преку обезбедувањето техничка помош и обука за машинеријата за родова рамноправност на локално ниво, Проектот ќе придонесе за натамошно разјаснување и спроведување во пракса на надлежностите на овие комисии, ќе го зајакне нивниот капацитет и авторитет за ефикасна и ефективна координација на политиките за родова рамноправност и ќе го подобри разбирањето и спроведувањето во пракса на концептите на родова рамноправност и на родов „мејнстриминг” (воспоставување на еднакви можности за жените и мажите во главните општествени текови) во изготвувањето на локалните политики.
Проектот ја опфаќа територијата на целата држава и неговите активности ќе се спроведуваат во следниве меѓусебно поврзани и меѓузависни области кои се надополнуваат едни со други: 1. Проценка на капацитетите и на потребите од обука проследено со обука за сите координатори за еднакви можности; 2. Обука за членовите/советниците од Комисиите за еднакви можности и заинтересираните страни за изготвување на Акциски планови за родова рамноправност за секоја општина; 3. Изработка на интернет портал за родов мејнстриминг како алатка за мрежна соработка и на хоризонтално и на вертикално ниво и размена на искуства помеѓу Секторот за еднакви можности и КЕМ на локално ниво. 
Во тек е реализација на проект за родово сензитивно буџетирање. Работна група составена од експерти за прв пат во РМ ке направи анализа на сите програми,стратегии од областа на трудот и социјалната заштита, со цел да се види колку се тие родово сензитивни.Овој проект е поддржан од УНИФЕМ и е прв кој се реализира на центарлно ниво во земјите од Југоисточна Европа.
Во текот на октомври  2009 год,ќе се реализираат уште четири напредни обуки за координаторите и за нивните заменици во министерствата со цел јанкење на нивните капацитети од аспект на родовата рамноправност и имплентацијата на Законот за еднакви можности на жените и мажите како и Националниот план за родова рамноправност.
Овој проект е поддржан од мисијата на ОБСЕ во РМ.
Во врска со жените од руралните средини ,предлог проектот поддржан од Владата на Норвешка ќе започне да се реализира до крајот на овој месец.Целта на проектот е  да се информираат жените од руралните средини за нивните права и за начините за остварувањето на тие права.
Во унапредувањето на рамноправноста помеѓу половите и воспоставувањето на еднаквите можности на жените и мажите  примарна ќе биде заложбата на Министерството за труд и социјална политика  за имплементација на Законот за еднакви можности на жените и мажите и Националниот план за акција за родова рамноправност. Во таа насока потребно е адекватно јакнење на капацитетите на владините институции и унапредување на нивната меѓусебна соработка како и промовирање на родовата рамноправност на локално и национално ниво. 
Изработил,

Елена Грозданова

Државен советник за еднакви можности

